
1. Ներածական մաս

	
Հաշվեքննության հիմքը
	
	ՀՀ հաշվեքննիչ պալատի 2022թ. հոկտեմբերի 25-ի թիվ 195-Ա որոշում

	Հաշվեքննության օբյեկտը

	
	Հայաստանի Հանրապետության տարածքային կառավարման և ենթակառուցվածքների նախարարության ջրային կոմիտե (այսուհետ՝ Կոմիտե)

	Հաշվեքննության առարկան
	
	2022 թվականի պետական բյուջեի ինն ամիսների մուտքերի ձևավորման և ելքերի իրականացման կանոնակարգված գործունեություն

	Հաշվեքննության առարկայի չափանիշները
	
	ՀՀ կառավարության 2021 թվականի դեկտեմբերի 23-ի թիվ 2121-Ն որոշում, ՀՀ կառավարության 2017 թվականի մայիսի 4-ի թիվ 526-Ն որոշում, ՀՀ ջրային օրենգիրք, ՀՀ օրենքը ջրօգտագործողների ընկերությունների և ջրօգտագործողների ընկերությունների միությունների մասին

	Հաշվեքննությունն ընդգրկող ժամանակաշրջանը
	
	2022թ. հունվարի 1-ից մինչև 2022թ. սեպտեմբերի 30-ը ներառյալ

	Հաշվեքննության կատարման ժամկետը
	
	2022թ. նոյեմբերի 1-ից մինչև 2023թ. հունվարի 31-ը ներառյալ

	Զննման և դիտարկման կատարման ժամկետը
	
	2022թ. նոյեմբերի 14-ից մինչև 2022թ. դեկտեմբերի 15-ը ներառյալ

	Հաշվեքննության մեթոդաբանությունը
	
	Հաշվեքննությունն իրականացվել է պետական բյուջեի երեք, վեց, ինն ամիսների և տարեկան կատարման հաշվեքննության ուղեցույցի համաձայն, իրականացվել է ֆինանսական և համապատասխանության հաշվեքննություն, որի ընթացքում կիրառվել են զննման, դիտարկման, հարցման, արտաքին հաստատման, վերլուծական, վերահաշվարկի և վերակատարման ընթացակարգեր

	Հաշվեքննություն իրականացնող կառուցվածքային ստորաբաժանում
	
	Հաշվեքննությունն իրականացվել է ՀՀ հաշվեքննիչ պալատի երկրորդ վարչության կողմից, որի աշխատանքները համակարգում է Հաշվեքննիչ պալատի անդամ Արմեն Գևորգյանը


2. 
Ամփոփագիր

1004-11001 Ոռոգում-ջրառ իրականացնող կազմակերպություններին ֆինանսական աջակցության տրամադրում» և «1004-11002 Ոռոգման ծառայություններ մատուցող ընկերություններին ֆինանսական աջակցության տրամադրում» միջոցառումների շրջանակներում առկա են անհամապատասխանություններ՝ ՀՀ օրենսդրության, պայմանագրերի դրույթներով սահմանված պահանջների, հաշվապահական հաշվառման գրանցամատյաններում առկա տեղեկատվությունների նկատմամբ։
«1004‑31001 Ֆրանսիայի Հանրապետության կառավարության աջակցությամբ իրականացվող Վեդու ջրամբարի կառուցում», «1004-31005 Եվրասիական զարգացման բանկի աջակցությամբ իրականացվող ոռոգման համակարգերի զարգացման ծրագրի շրջանակներում ջրային տնտեսության ենթակառուցվածքների հիմնանորոգում», «1017‑21001 Արփա-Սևան ջրային համակարգի տեխնիկական վիճակի բարելավում» և «1017-21002 Արփա-Սևան ջրային համակարգի վերազինում» միջոցառումների փաստաթղթերի՝ հարկային հաշիվների, միջանկյալ վճարման հայտերի և վճարման անդորրագրերի, ուսումնասիրության արդյունքում անհամապատասխանություններ և խեղաթյուրումներ չեն հայտնաբերվել։
Կոմիտեի 2022թ.-ի ընթացքում գնման ենթակա ապրանքների, աշխատանքների և ծառայությունների ձեռքբերման համար տարեսկզբին հաստատված գնումների պլանով նախատեսվել է 9,568,201.3 հազ. դրամ: Կոմիտեի կողմից ներկայացված տեղեկատվության համաձայն՝ 2022թ. գնումների պլանով նախատեսված և մինչև 2022թ.-ի սեպտեմբերի 30-ը ներառյալ հայտարարված թվով 96 գնման ընթացակարգերի շրջանակներում կնքվել են թվով 143 պայմանագրեր՝ ընդհանուր 5,645,351.33 հազ. դրամ պայմանագրային արժեքով: Նշված պայմանագրերի շրջանակներում մինչև 2022թ.-ի սեպտեմբերի 30-ը ներառյալ ներկայացված կատարողականներով վճարվել է ընդհանուր 1,325,895.29 հազ. դրամ:


3. Հաշվեքննության հիմնական արդյունքներ

Հաշվեքննության ընթացքում ստացվել է բավարար տեղեկատվություն՝ հաշվեքննության իրականացման համար:
Աղյուսակ 1
Հայտնաբերված անհամապատասխանությունների ցանկ

	Հ/Հ
	Անհամապատասխանության չափանիշը
	Անհամապատասխանությունը

	«1004-11001 Ոռոգում-ջրառ իրականացնող կազմակերպություններին ֆինանսական աջակցության տրամադրում» միջոցառում

	1
	Սուբսիդիայի պայմանագրի 5.1 և 5.2 կետերի պահանջ
	Ըստ «Ջրառ» ՓԲԸ-ի կողմից կնքված  սուբսիդիայի պայմանագրի 3.2 կետով սահմանված, ներկայացված հաշվետվությունների և 5.2 կետով նախատեսված ծախսման ուղղությունների միջև առկա տարբերություն։ Հաշվետվություններով ներկայացված փաստացի ծախսված սուբսիդիայի գումարները ըստ հանձնման‑ընդունման ակտերի ծախսման ուղղությունների չեն համապատասխանում։ Չնայած ընդհանուր գումարի չափը՝ 1.000,000.0 հազ. դրամ, պահպանվել է։ 

	«1004-11002 Ոռոգման ծառայություններ մատուցող ընկերություններին ֆինանսական աջակցության տրամադրում»

	1
	Կոմիտեի նախագահի 03.02.2022թ. թիվ 12-Ա հրամանի պահանջ
	 Չի պահպանվել Կոմիտեի նախագահի 03.02.2022թ. թիվ 12-Ա հրամանի պահանջը





4. Հաշվեքննության օբյեկտի ֆինանսական ցուցանիշներ

Կոմիտեի 2022թ.-ի պետական բյուջեի ինն ամսվա պլանը կազմել է 32,636,294.5 հազ. դրամ, ճշտված պլանը՝ 29,221,682.04 հազ. դրամ: Հաշվետու ժամանակահատվածի համար դրամարկղային ծախսը կազմել է 18,740,665.57 հազ. դրամ, փաստացի ծախսը՝ 19,388,506.39 հազ. դրամ: 
Աղյուսակ 2
Կոմիտեի ֆինանսական ցուցանիշները 
2022թ. ինն ամիս
(հազ. դրամ)
	Ծրագիրը
	2022թ. ինն ամիսների պլան
	2022թ. ինն ամիսների ճշտված պլան
	2022թ. ինն ամիսների դրամարկղային ծախս
	2022թ. ինն ամիսների փաստացի ծախս

	1004
	Ոռոգման համակարգի առողջացում
	22,761,347.7
	21,023,692.40
	14,591,378.95
	15,092,928.49

	1017
	Որոտան-Արփա-Սևան թունելի ջրային համակարգի կառավարում
	775,000.00
	881,319.00
	593,521.82
	233,921.62

	1027
	Կոլեկտորադրենաժային ծառայություններ
	200,230.00
	200,230.00
	150,968.51
	150,968.51

	1072
	Ջրամատակարարաման և ջրահեռացման բարելավում
	8,629,886.40
	6,811,104.40
	3,141,493.16
	3,640,817.12

	1109
	Ջրային տնտեսության ոլորտում ծրագրերի համակարգում և մոնիտորինգ
	269,830.40
	274,166.74
	258,206.22
	264,773.74

	1212
	Տարածքային զարգացում
	-

	31,169.50
	5,096.91
	5,096.91

	Ընդամենը
	32,636,294.5
	29,221,682.04
	18,740,665.57
	19,388,506.39




5. 
Անհամապատասխանությունների վերաբերյալ գրառումներ

«1004-11001 Ոռոգում-ջրառ իրականացնող կազմակերպություններին ֆինանսական աջակցության տրամադրում» միջոցառում

ՀՀ պետական բյուջեով նախատեսված սուբսիդիայի տրամադրման պայմանագրի 5.1 կետի համաձայն «Ջրառ» ՓԲԸ-ն ֆինանսական աջակցություն ստանալու նպատակով Կոմիտե է ներկայացնում համապատասխան հիմնավորող փաստաթղթեր, իսկ պայմանագրի 5.2 կետի համաձայն սուբսիդիայի տրամադրման նպատակով Կոմիտեն և «Ջրառ» ՓԲԸ-ն կազմում են հանձնման-ընդուման ակտ, որտեղ «համառոտ նկարագիրը»-ում նշված է սուբսիդիայի ծախսման ուղղությունը։
Ինն ամիսների ընթացքում 1,000,000.0 հազ. դրամ գումարը Կոմիտեի կողմից 21.02.2022թ., 01.03.2022թ., 07.04.2022թ., 05.05.2022թ., 03.06.2022թ., 11.07.2022թ., 19.08.2022թ. և 15.09.2022թ. հանձնման‑ընդունման ակտերով տրամադրվել են «Ջրառ» ՓԲԸ-ին՝ կոնկրետ ծախսման ուղղությունների համար (Աղյուսակ 3)։ «Ջրառ» ՓԲԸ-ն 21.04.2022թ., 20.07.2022թ. և 20.10.2022թ. հաշվետվություններով ներակացրել է Կոմիտեին առաջին, երկրորդ և երրորդ եռամսյակների սուբսիդիայի ծախսման ուղղությունները աճողական պարբերականությամբ։ 
Կոմիտեից պահանջված և ստացված տեղեկատվության ուսումնասիրությունից պարզվեց, որ «Ջրառ» ՓԲԸ-ն հանձնման‑ընդունման ակտերով ստացված  ֆինանսական աջակցությունը ծախսել է այլ համամասնությամբ։



Աղյուսակ 3
«Ջրառ» ՓԲԸ-ին տրամադրված սուբսիդիայի չափի և ծախսման ուղղությունների վերաբերյալ
(հազ. դրամ)
	Սուբսիդիայի ծախսման ուղղություններ
	 Սուբսիդիայի ծախսման ուղղությունները 
	Տարբերությունը 

	
	 Ըստ հանձնման-ընդունման ակտերի 
	 Ըստ ստացված տեղեկատվության 
	

	Էլեկտրաէներգիայի գումար
	350,000.00
	443,686.60
	93,686.60

	Գարնան նախապատրաստական աշխատանքներ
	280,000.00
	129,216.26
	(150,783.74)

	Աշխատավարձ
	130,000.00
	156,087.80
	26,087.80

	Հարկային պարտավորություններ
	190,000.00
	190,000.00
	-

	Կրեդիտորական պարտքեր, այդ թվում՝
	50,000.00
	81,009.35
	31,009.35

	Ընդամենը
	1,000,000.00
	1,000,000.00
	-



Այսինքն՝ առկա է անհամապատասխանություն պայմանագրի  5.2 կետի համաձայն կազմված հանձնման-ընդունման ակտերի և ներկայացված սուբսիդիայի ծախսերի վերաբերյալ եռամսյակային հաշվետվությունների միջև։ Չնայած տրամադրված սուբսիդիայի ընդհանուր գումարի չափը՝ 1.000,000.0 հազ. դրամ, պահպանվել է։

Հաշվեքննության օբյեկտի բացատրություն.
«ՀՀ Պետական բյուջեից իրավաբանական անձանց սուբսիդիաներ և դրամաշնորհների հատկացման կարգը հաստատելու մասին» ՀՀ կառավարության 24.12.2003թ. N 1937-Ն որոշման կարգի 3-րդ կետի համաձայն ՀՀ ՏԿԵՆ Ջրային կոմիտեի և «Ջրառ» ՓԲԸ-ի միջև 01.02.2022թ. կնքվել է ՀՀ 2022 թվականի պետական բյուջեով նախատեսված սուբսիդիայի տրամադրման N 1-Ա պայմանագիր։ Պայմանագրի 1.2. կետի համաձայն «Ջրառ» ՓԲԸ-ն  «Ոռոգման ջրառ իրականացնող կազմակերպություններին ֆինանսական աջակցության տրամադրում» ծրագիրը նախատեսված է և ուղղվելու է Ընկերության 2022 թվականի գործունեության ֆինանսական ճեղքվածքի մարմանը։ 
Պայմանագրի 3.2 կետի համաձայն «Ջրառ» ՓԲԸ-ն պարտավորվում է ստացված սուբսիդիան օգտագործել արդյունավետ և նպատակային՝ գումարները ստանալուց հետո յուրաքանչյուր եռամսյակի ավարտից հետո հաջորդ ամսվա ընթացքում ներկայացնել համապատասխան հաշվետվություններ օգտագործված գումարների ուղղությունների վերաբերյալ (աճողական պարբերականությամբ):
Հաշվի առնելով, որ «Ջրառ» ՓԲԸ-ն աշխատում է վնասով, իսկ ստացված սուբսիդիան ուղղվում է ընկերության գործունեության ֆինանսական ճեղքվածքի մարմանը, ուստի  ընկերությունը ստացված սուբսիդիայի համար առանձին հաշվառում չի վարել, այն համարվել է որպես ֆինանսական հոսք։ 
Հաշվի առնելով ոռոգման ջրամատակարարման անխափան կազմակերպումը, համաձայն «Ջրառ» ՓԲԸ-ի տրված տեղեկատվության՝ ընկերությունը ստացած սուբսիդիան ծախսել է ըստ առաջնահերթության, քանի որ տվյալ պահին ջրօգտագործողների ընկերությունների կողմից հավաքագրումների մակարդակը ցածր լինելու պատճառով «Ջրառ» ՓԲԸ-ի հանդեպ պայմանագրային պարտավորությունները չեն կատարվել։ 
  Նշենք նաև, որ սուբսիդիայի միջոցներից էլեկտրաէներգիայի մասով գերածախսը (93,686.6 հազար դրամ) պայմանավորված է այլընտրանքային ջրաղբյուրներից ջրառով, ի փոխարինում Սևանա լճից ջրառի, ինչի արդյունքում 2022 թվականի համար նախատեսված մինչև 170.0 մլն խմ ջրառի դիմաց փաստացի Սևանա լճից ոռոգման նպատակով վերցվել է 165.063 մլն խմ ջուր, որը 4.937 մլն խմ պակաս է նախատեսվածից:
Հաշվեքննող խմբի արձագանքը.
ՀՀ 2022 թվականի պետական բյուջեով նախատեսված սուբսիդիայի տրամադրման պայմանագրի 5.1 կետի համաձայն «Ջրառ» ՓԲԸ-ն գումար ստանալու նպատակով Կոմիտե է ներկայացնում համապատասխան հիմնավորող փաստաթղթերը, իսկ 5.2 կետի համաձայն սուբսիդիայի տրամադրման նպատակով Կոմիտեն և «Ջրառ» ՓԲԸ-ն կազմում են հանձնման-ընդունման ակտ, որում նշված է ծախսման ուղղությունը։ Ելնելով 5.2 կետի պահանջից անհրաժեշտ է պահպանել հանձնման-ընդունման ակտերում նշված ծախսման ուղղությունները։ 

«1004-11002 Ոռոգման ծառայություններ մատուցող ընկերություններին ֆինանսական աջակցության տրամադրում» միջոցառում

ՋՕԸ-երի կողմից երրորդ եռամսյակի ընթացքում ըստ ներկայացված հաշվետվությունների կատարվել են 188,164.55 հազ. դրամի գարնան նախապատրաստական աշխատանքներ (այսուհետ՝ ԳՆԱ)։ Հաշվեքննող խմբին կատարողական ակտերը ներկայացվել են ոչ ամբողջական։ 
Համաձայն ջրային կոմիտեի նախագահի 03.02.2022թ. թիվ 12-Ա հրամանի ստեղծվել են աշխատանքային խմբեր, որոնց նպատակն է ԳՆԱ ուսումնասիրելը և գործընթացի արդյունավետության բարձրացմանը միտված միջոցառումներ իրականացնելը։ Հրամանի 2-րդ կետով աշխատանքային խմբերի ղեկավարները պարտավոր են կատարվող աշխատանքների ընթացքի վերաբերյալ զեկուցել ամենօրյա պարբերականությամբ, իսկ աշխատանքներն ավարտելուց հետո ներկայացնել ամփոփ հաշվետվություն։ Երրորդ եռամսյակի ընթացքում ստեղծված աշխատանքային խմբերը այցելություններ չեն իրականացրել և առկա չեն աշխատանքներն ավարտելուց հետո ամփոփ հաշվետվությունները։ Չի պահպանվել կոմիտեի նախագահի 03.02.2022թ. թիվ 12-Ա հրամանի պահանջը։ 
Այսինքն՝ առկա է անհամապատասխանություն կոմիտեի նախագահի 03.02.2022թ. թիվ 12-Ա հրամանի կատարման պահանջի հետ։

Հաշվեքննության օբյեկտի բացատրություն.

Ջրօգտագործողների ընկերությունները «Ջրօգտագործողների ընկերությունների և  ջրօգտագործողների ընկերությունների միությունների մասին» Օրենքի 5.2 հոդվածի դ) կետով սահմանված կարգով իրականացնում են գործավարություն և հաշվապահություն: Արձանագրությունում նշված ԳՆԱ-ի մասով փաստաթղթերի բացակայության վերաբերյալ տեղեկացնում ենք, որ ընկերությունների կողմից Ջրային կոմիտե ներկայացվել է ամփոփ կատարողականներ որոնք ստորագրված են ջրօգտագործողների ընկերությունների տնօրենի ու գլխավոր հաշվապահի կողմից  և հաստատված են ընկերության կնիքով: Սուբսիդիայի տրամադրման պայմանագրի 3.3 կետի համաձայն՝ ջրօգտագործողների ընկերությունները պատասխանատվություն են կրում տրամադրված սուբսիդիայի հաշվին կատարված ծախսերի հավաստիության, արժանահավատ ձևակերպումների և իրադարձությունների ու գործառնությունների տնտեսական բովանդակության ամբողջական արտացոլման, ինչպես նաև ներկայացվող եռամսյակային աճողական հաշվետվությունների նկատմամբ, ինչ վերաբերվում  է կատարողական ակտերի հիմքում ընկած ծախսերը հիմնավորող փաստաթղթերին՝  դրանք գտնվում են ջրօգտագործողների ընկերություններում։ 
Ջրային կոմիտեի նախագահի 03.02.2022թ. N 12-Ա հրամանով ԳՆԱ-ի մասով  ստեղծված աշխատանքային խմբերի կողմից ջրօգտագործողների ընկերություններ այցելություններ չիրականացնելու մասով տեղեկացնում ենք, որ երրորդ եռամսյակում աշխատանքային խմբերի այցելությունները ջրօգտագործողների ընկերություններ համարվել են ոչ նպատակահարմար` հաշվի առնելով Ջրային կոմիտեի պահպանման ծախսերով նախատեսված համապատասխան հոդվածի գումարի սղությունը, ինչպես նաև նկատի ունենալով որ ոռոգման համակարգերը` այդ թվում վերանորոգված և մաքրված արդեն իսկ գտնվել են լիարժեք շահագործման մեջ: ՋՕԸ-երի կողմից կատարողականները Ջրային կոմիտե ներկայացվել են պաշտոնական գրություններով սահմանված կարգով, որը և հիմք է հանդիսացել ֆինանսավորման համար:  

Հաշվեքննող խմբի արձագանքը.
Հաշվեքննող խմբի կողմից տեղեկատվության ներկայացման պահանջը վերաբերվել է բուն կատարողական ակտերին և նշվել է, որ կատարողական ակտերն են ներկայացվել ոչ ամբողջական։
Քանի որ ԳՆԱ-ն իրականացվում է ամեն տարի՝ հետևաբար նախատեսված միջոցների սղությունից ելնելով հանձնաժողովի աշխատանքների չիրականացման բացատրությունը ընդունելի չէ։ Հանձնաժողովի աշխատանքների իրականացման համար անհրաժեշտ գումարի պլանավորումը պետք է ի սկզբանե իրականացված լիներ։



6. Այլ փաստեր

«Ջրառ» ՓԲԸ և Արմավիր ՋՕԸ

01.01.2022թ.-ի դրությամբ «Ջրառ» ՓԲԸ-ի դեբիտորական պարտքը միայն 11 ՋՕԸ‑երից կազմել է 1,327,078.6 հազ. դրամ: 30.09.2022թ.-ի դրությամբ ընդհանուր դեբիտորական պարտքը կազմել է 1,599,143.7 հազ. դրամ, այդ թվում 11 ՋՕԸ-երից 1,589,353.8 հազ. դրամ (ընդհանուր պարտքի 99.4 տոկոսը) կամ տարվա սկզբի նկատմամբ դեբիտորական պարտքը ավելացել է 262,275.2 հազ. դրամով:  (մանրամասն Աղյուսակ 4-ում): «Ջրառ» ՓԲԸ-ի պլանային ջրտուքը ինն ամիսների համար նախատեսվել է 838,224.0 հազ. խմ, փաստացի 912,287.0 հազ. խմ: Արդյունքում ջրտուքի դիմաց հասույթը կազմել է 1,562,105.0 հազ. դրամ (ջրտուքի դիմաց ՋՕԸ-երից ինն ամսվա համար վճարումը կազմել է 1,294,578.30 հազ. դրամ, այդ թվում սուբսիդիա՝ 1,079,468.6 հազ. դրամ): Ինն ամսվա դրությամբ «Ջրառ» ՓԲԸ-ի դեբիտորական պարտքը գերազանցում է տարվա սկզբի դրությամբ դեբիտորական պարքին, որի պատճառ է ՋՕԸ-երի կողմից ստացված ջրի դիմաց վճարումների ցածր մակարդակը։
Աղյուսակ 4
«Ջրառ» ՓԲԸ-ի դեբիտորական պարտքերի վերաբերյալ
(հազ. դրամ)
	հ/հ
 
	Անվանումը
 
	«Ջրառ» ՓԲԸ-ի դեբիտորական պարտքերը ջրտուքից
	«Ջրառ» ՓԲԸ-ի դեբիտորական պարտքերը ջրտուքից
	ՋՕԸ-երի կրեդիտորական պարտքերը «Ջրառ» ՓԲԸ-ին ջրառից
	Տարբերությունը
 

	
	
	01.01.2022թ.-ի դրությամբ
	30.09.2022թ.-ի դրությամբ
	30.09.2022թ.-ի դրությամբ
	

	1
	Էջմիածին ՋՕԸ
	571,365.8
	697,898.1
	697,898.1
	0.0

	2
	Արտաշատ ՋՕԸ
	495,901.0
	427,224.4
	427,224.4
	0.0

	3
	Արմավիր ՋՕԸ
	78,363.7
	105,086.5
	77,036.0
	28,050.5

	4
	Արագածոտն ՋՕԸ
	56,721.4
	95,365.6
	95,363.6
	2.0

	5
	Թալին ՋՕԸ
	40,221.9
	87,354.9
	87,354.9
	0.0

	6
	Շենիկ ՋՕԸ
	0.1
	59,173.9
	59,173.9
	0.0

	7
	Կոտայք ՋՕԸ
	51,257.4
	54,671.9
	54,671.9
	0.0

	8
	Երևան ՋՕԸ
	16,142.7
	35,778.6
	35,778.6
	0.0

	9
	Շիրակ ՋՕԸ
	17,104.7
	26,382.8
	26,382.8
	0.0

	10
	Սյունիք ՋՕԸ
	0.0
	383.8
	383.8
	0.0

	11
	Արարատ ՋՕԸ
	0.0
	33.4
	0.0
	33.4

	ԸՆԴԱՆԵՆԸ
	1,327,078.6
	1,589,353.8
	1,561,268.0
	28,085.9



30.09.2022թ.-ի դրությամբ տրամադրված տեղեկատվությամբ 11 ՋՕԸ‑երի դեբիտորական պարտքերի և ՋՕԸ-երի կրեդիտորական պարտքերի միջև առկա է տարբերություն 28,083.9 հազ. դրամի չափով՝ Արմավիր ՋՕԸ 28,050.5 հազ. դրամ և Արարատ ՋՕԸ 33.4 հազ. դրամ:
Այսինքն՝ «Ջրառ» ՓԲԸ-ի դեբիտորական և Արմավիր ՋՕԸ-ի կրեդիտորական պարտքերն արտացոլող հաշվապահական հաշվառման գրանցամատյաններում առկա տեղեկատվության միջև առկա է տարբերություն։

Հաշվեքննության օբյեկտի բացատրություն.
Արձանագրությունում արձանագրված 30.09.2022թ. դրությամբ «Ջրառ» ՓԲԸ-ի դեբիտորական պարտքի վերաբերյալ 11 ՋՕԸ-երի մասով՝ տեղեկացնում ենք, որ «Արարատ» ՋՕԸ-ն 01.01.2022թ. դրությամբ ունեցել է 1,574,941.62 դրամ գումարի կանխավճար, որը ամիսների ընթացքում մարվել է մինչև 30.09.2022թ. և մինչև տարեվերջ կրեդիտորական պարտքը կազմել է 33.4 հազ. դրամ։
Իսկ «Արմավիր» ՋՕԸ-ի և «Ջրառ» ՓԲԸ-ի միջև առաջացած 28,083.9 հազ. դրամի չափով տարբերության մասով տեղեկացնում ենք, որ «Արմավիր» ՋՕԸ-ն 2018 թվականի հոկտեմբեր ամսին մատակարարված ջրի ակտ-օրագրերը առ այսօր չի հաստատել պատճառաբանելով, որ պետք է կիրառվի ՀՀ ջրային օրենսգրքի 26-րդ հոդվածը, որը կիրառվել է նախորդ տարիներին, այսինքն՝ «Ջրառ» ՓԲԸ-ի կողմից «Արմավիր» ՋՕԸ‑ին 2018 թվականի հոկտեմբեր ամսին ինքնահոս եղանակով մատակարարված 21,7 մլն մ3 ջրաքանակից 6.56 մլն մ3 պլանային ջրաքանակը ձևակերպվի վճարովի, իսկ 15.147 մլն մ3  համարվի անվճար ջրօգտագործում։ Մինչդեռ նման մոտեցումը օրենսդրորեն հիմնավորված չէ, քանի որ ՀՀ Կառավարության կողմից տվյալ տարվա համար ոռոգման ջուրը անվճար տրամադրելու որևէ որոշում չի կայացվել։ 

Հաշվեքննող խմբի արձագանքը.
«Արմավիր» ՋՕԸ-ի կրեդիտորական պարտքերը «Ջրառ» ՓԲԸ-ին ձևավորվել է 2018թ.-ի հոկտեմբերից և մինչև հաշվեքննության ժամանակի ավարտը լուծում չի ստացել:

«1004-11002 Ոռոգման ծառայություններ մատուցող ընկերություններին ֆինանսական աջակցության տրամադրում» միջոցառում

Կոմիտեի և ՋՕԸ-ների միջև կնքված սուբսիդիայի տրամադրման պայմանագրերի 3.2 կետի համաձայն՝ Ընկերությունը պարտավորվում է ստացած սուբսիդիան օգտագործել արդյունավետ և նպատակային՝ գումարները ստանալուց հետո յուրաքանչյուր եռամսյակի ավարտից հետո ամսվա ընթացքում ներկայացնել համապատասխան հաշվետվություններ՝ օգտագործված գումարների ուղղությունների վերաբերյալ (աճողական պարբերականությամբ)։ Իսկ 2022թ. հունիսին կնքված սուբսիդիայի պայմանագրերում ավելացվել է նաև 3.3 կետը, ըստ որի՝ ՋՕԸ-ն պատասխանատվություն է կրում տրամադրված սուբսիդիայի հաշվին կատարված ծախսերի հավաստիության, արժանահավատ ձևակերպումների և իրադարձությունների ու գործառնությունների տնտեսական բովանդակության ամբողջական արտացոլման նկատմամբ։
Կոմիտեի նախագահի 2022թ. մարտի 10-ի թիվ 25-Ա հրամանի պահանջով ստեղծվել է հանձնաժողով, որի նպատակն է ՋՕԸ-ներին հատկացված չափաքանակների արդյունավետ օգտագործման, ինչպես նաև ֆինանսական վիճակի և կրեդիտորական պարտավորությունների (ըստ ծախսային ուղղությունների) ուսումնասիրությունը։ Հանձնաժողովը կայացած նիստերից 4-ում որոշել է ՋՕԸ-ներին տրամադրվել է 1,222,144.99 հազ. դրամ ջրառի գծով առաջացած պարտքերի մարման համար, այդ թվում Էջմիածին ՋՕԸ-ին 412,585.2 հազ. դրամ և Սյունիք ՋՕԸ-ին 340.2 հազ. դրամ, սակայն ըստ ՋՕԸ-երի կողմից ներկայացված եռամսյակային հաշվետվությունների Էջմիածին ՋՕԸ-ն փաստացի ջրառի պարտքի համար տրամադրված գումարից վճարել է 270,249.0 հազ. դրամ, իսկ Սյունիք ՋՕԸ-ն՝ ընդհանրապես այլ նպատակով է ծախսել:

Հաշվեքննության օբյեկտի բացատրություն.
ՀՀ ՏԿԵՆ ջրային կոմիտեի 30.09.2022թ. N 25 արձանագրությամբ կայացվել է որոշում «Ջրառ» ՓԲԸ-ի մասով առաջացած պարտքի մարման նպատակով «Էջմիածին» ջրօգտագործողների ընկերության հատկացնել 142,336.16 դրամ, իսկ  «Սյունիք» ջրօգտագործողների ընկերությանը 340,198.00 դրամ գումար։ «Էջմիածին» ջրօգտագործողների ընկերության բանկային հաշվեհամարին գումարը փոխանցվել է 30.09.2022թ.-ին, սակայն ընկերությունում ծագած առկա խնդիրների հետևանքով փոխանցումները կատարվել են 03.10.2022թ.-ին, որն էլ արտացոլվել է «Էջմիածին» ջրօգտագործողների ընկերության կողմից ներկայացված հաշվետվությունում։  
«Սյունիք» ջրօգտագործողների ընկերության բանկային հաշվեհամարին գումարը փոխանցվել է 03.10.2022թ.-ին, որը ճանաչվել է հոկտեմբեր ամսվա մուտք, ուստի չի ներառվել «Սյունիք» ջրօգտագործողների ընկերության կողմից ներկայացված հաշվետվությունում։
Հաշվի առնելով վերը նշվածները՝ Ձեզ ենք ներկայացնում արձանագրությունում նշված գումարների մասով ընկերությունների կողմից «Ջրառ» ՓԲԸ-ին փոխանցված վճարման հանձնարարագրերը։ Ուստի նշված գումարները ՋՕԸ-երի կողմին օգտագործվել են նպատակային, այլ ոչ թե այլ նպատակ ինչպես նշված է արձանագրությունում: 

Հաշվեքննող խմբի արձագանքը.
ՋՕԸ-երի կրեդիտորական պարտքերը «Ջրառ» ՓԲԸ-ին նշվել են 30.09.2022թ.-ի դրությամբ: Ելնելով հաշվեքննության օբյեկտի բացատրությունից՝ վճարումները ըստ ուղղության՝ «Ջրառ» ՓԲԸ-ի պարքի մարում, ուղղվել են հոկտեմբեր ամսին։ Հետևաբար նշված ծախսերի մասով ուսումնասիրություն կկատարվի տարեկան հաշվեքննության ընթացքում: 

 «1004-31001 Ֆրանսիայի Հանրապետության կառավարության աջակցությամբ իրականացվող Վեդու ջրամբարի կառուցում» միջոցառում

«1004-31001 Ֆրանսիայի Հանրապետության կառավարության աջակցությամբ իրականացվող Վեդու ջրամբարի կառուցում» միջոցառման շրջանակներում Վեդու պատվարի և ոռոգման համակարգի կառուցման աշխատանքներն իրականացվում են 2016թ. դեկտեմբերի 22-ին «Սահակյանշին» ՓԲԸ (ՀՀ) - «Պեգա Քոնսթրաքշն Քո» (Իրան) համատեղ ձեռնարկության հետ կնքված պայմանագրի հիման վրա: Կապալառուի պայմանագրով աշխատանքները մեկնարկել են 2017թ. մարտի 1-ին: Կապալառուի պայմանագրի «Ընդհանուր պայմանների» 1.1.3.3. կետի և «Մրցույթի նամակի և մրցույթի հավելվածի» համաձայն՝ պայմանագրով նախատեսված աշխատանքների կատարման ժամկետը կազմում է 48 ամիս (2021թ. մարտի 1):
2022թ. սեպտեմբերի 30-ի դրությամբ պայմանագրի ժամկետի ավարտի հետ կապված որևէ փոփոխություն կամ Կապալառուի պայմանագրի «Ընդհանուր պայմանների» 3-րդ մասով նախատեսված ինժեների (ֆրանսիական Artelia Eau & Environment կազմակերպություն) որոշում առկա չէ, այսինքն՝ հայտնի չէ կապալառուի պայմանագրով նախատեսված աշխատանքների ավարտի օրը:
Կապալառուի պայմանագրի «Ընդհանուր պայմանների» 8.7 կետի (Ուշացման տույժեր) համաձայն, եթե կապալառուն ձախողում է ավարտել աշխատանքները 8.2 կետի (Ավարտման ժամկետ) համաձայն, կապալառուն պատվիրատուի պահանջին համապատասխան պետք է վճարի ուշացման տույժ, որը «Մրցույթի նամակի և մրցույթի հավելվածի» համաձայն կազմում է 1% յուրաքանչյուր ամսվա համար, որը կիրառվում է համապատասխան հոդվածի համար ընդհանուր գումարի յուրաքանչյուր առանցքային փուլի համար: Այդ գումարը պետք է վճարվի Ավարտման ժամկետի և Ընդունման սերտիֆիկատում նշված ամսաթվի միջև յուրաքանչյուր օրվա համար: 2022թ. երրորդ եռամսյակի ավարտին առկա չէ աշխատանքների ավարտման ժամկետ, աշխատանքները ավարտված չեն՝ առկա չէ Ընդունման սերտիֆիկատ:

Հաշվեքննության օբյեկտի բացատրություն.
Պայմանագրի իրականացման շրջանակներում Ինժեների կողմից մշակված որոշման համաձայն Պայմանագրի ժամկետը երկարացվել է 12,75 ամսով։ Պայմանագրի ժամկետի երկարացման և Կապալառուի ֆինանսական վիճակի մեղմացման նպատակով մշակվել է Պայմանագրի N 8 փոփոխությունը։ Ընթացակարգերի համաձայն Պայմանագրի փոփոխությունը ներկայացվել է Զարգացման ֆրանսիական գործակալությանն ու Հայաստանի տարածքային զարգացման հիմնադրամի հոգաբարձուների խորհրդին և միայն հավանություն ստանալուց հետո  ստորագրվել 2022 թվականի հոկտեմբերի 20-ին։
Համաձայն Պայմանագրի N 8 փոփոխության, ուշացման տույժերի կիրառման մասով սահմանված է՝ «Ուշացման տույժը հաշվարկվում է ամսական 1%՝ առանցքային հենանիշի համապատասխան կետի միանվագ գումարի նկատմամբ, որը պետք է վճարվի ավարտման  երկարացված ժամկետից (այսինքն՝ երկարացման համաձայնեցված 12,75 ամիս ժամկետից հետո) մինչև Ընդունման վկայագրում նշված ամսաթվի միջև ընկած ժամանակահատվածում։  Սակայն պայմանագրով նախատեսված աշխատանքները մինչև 2023 թվականի հունիսի 30-ը ավարտելու դեպքում ուշացման տույժը հավասար կլինի Տեխնիկական վերահսկողության ծառայությունների լրիվ ծախսերի արժեքին (հաշվարկված Տեխնիկական վերահսկողի ամսական հաշիվների հիման վրա, գումարած այս մասով Պատվիրատուի մոտ առաջացած բոլոր հարկային պարտավորությունները)։ Ուշացման տույժը կկիրառվի ցանկացած պահին՝ Պատվիրատուի կողմից որոշված ժամանակաշրջանների համար, Ընդունման վկայագրի ժամանակ կամ դրանից առաջ»։

Հաշվեքննող խմբի արձագանքը.
Ըստ հաշվեքննության օբյեկտի կողմից տրված բացատրության պայմանագրի ավարտի ժամկետը երկարացվել է մինչև 2022թ. մարտի վերջն ընկած ժամանակահատվածը, սակայն հաշվեքննությունն ընդգրկող ժամանակահատվածում կրկին առկա է աշխատանքների կատարման ժամկետի ուշացում, առկա չէ աշխատանքների ավարտման սերտիֆիկատ՝ հետևաբար ուշացման տույժ չի կիրառվել։


7. Հետհսկողական գործընթաց

	Անհրաժեշտ է փաստել, որ մի շարք անհամապատասխանություններ, ինչպես նաև նկատառումներ, որոնք արձանագրվել էին Կոմիտեի 2022 թվականի պետական բյուջեի երեք ամիսների և վեց ամիսների մուտքերի ձևավորման և ելքերի իրականացման կանոնակարգված գործունեության կատարման հաշվեքննության արդյունքներն իրականացնելիս  արդեն իսկ շտկվել են կամ նախատեսվում են հաշվի առնել 2023թ. գործունեության ընթացքում: Մասնավորապես.
1) Սուբսիդիայի պայմանագրի 3.2 կետով սահմանված հաշվետվությունների՝ «Ջրառ» ՓԲԸ-ի կողմից հաշվետվություններով ներկայացված սուբսիդիայի գումարները ըստ ծախսման ուղղությունների համապատասխան օգտագործելու վերաբերյալ պահանջի  հաշվեքննության օբյեկտի կողմից տրվել է հետևյալ  արձագանքը՝ «Ընդունվել է ի գիտություն։ Հաշվի կառնվի 2023 թվականին կնքվելիք պայմանագրում և կից փաստաթղթերում»։
2) ՀՀ կառավարության 24.12.2003թ. թիվ 1937-Ն որոշմամբ հաստատված՝ ՀՀ պետական բյուջեից իրավաբանական անձանց սուբսիդիաների և դրամաշնորհների հատկացման կարգի 8-րդ կետի դ) ենթակետի պահանջի վերաբերյալ հաշվեքննության օբյեկտի կողմից նախատեսվել է հաշվի առնել 2023 թվականի կնքվելիք պայմանագրում։
3) ՀՀ կառավարության 24.12.2003թ. թիվ 1937-Ն որոշմամբ հաստատված՝ ՀՀ պետական բյուջեից իրավաբանական անձանց սուբսիդիաների և դրամաշնորհների հատկացման կարգի 8-րդ կետի է) ենթակետի պահանջի վերաբերյալ հաշվեքննության օբյեկտի կողմից նախատեսվել է հաշվի առնել 2023 թվականի կնքվելիք պայմանագրում։
4) ՀՀ ֆինանսների նախարարության կայքում (www.minfin.am) յուրաքանչյուր ամսվա համար հրապարակվող՝ «Շինարարության ոլորտի ինդեքսներ»-ի վերաբերյալ պահանջի  հաշվեքննության օբյեկտի կողմից տրվել է հետևյալ  արձագանքը՝ «Ջրային կոմիտեի նախագահի հրամանով ստեղծված հանձնաժողովի անդամների կողմից հաշվի կառնվի 2023 թվականի գարնան նախապատրաստական աշխատանքների ակտերի ուսումնասիրության ժամանակ»։
5) Վեդու պատվարի և ոռոգման համակարգերի կառուցման աշխատանքների կապալառուի պայմանագրի «Ընդհանուր պայմանների» 14.2, 14.3 կետերի և «Մրցույթի նամակի և մրցույթի հավելվածի» համաձայն, պայմանագրի կանխավճարը կազմում է պայմանագրի գումարի 20%-ը, որը պետք է մարվի հավասարաչափ տոկոսներով՝ յուրաքանչյուր հաջորդող վճարման սերտիֆիկատից: Հաշվեքննության օբյեկտի կողմից տեղեկացվել է, որ ներկայումս կանխավճարի մարումներն իրականացվում են Պայմանագրի 9-րդ փոփոխությամբ սահմանված դրույթին համապատասխան, այն է՝  «Սկսած 40-րդ վճարման վկայականից կանխավճարը կմարվի համամասնորեն յուրաքանչյուր հաջորդ վճարման վկայականից մինչև շինարարական աշխատանքների ավարտը»։ 
		
		Հավելված
1

Հաստատվել է ՀՀ Հաշվեքննիչ պալատի
2022թ. ----------ի թիվ ------Ա որոշմամբ


17

6) ՀՀ կառավարության 2021թ. հունիսի 17-ի թիվ 1016-Ա որոշման 4-րդ կետի պահանջի վերաբերյալ պահանջի հաշվեքննության օբյեկտի կողմից տրվել է հետևյալ  արձագանքը՝ 
ՀՀ ՀԱՇՎԵՔՆՆԻՉ ՊԱԼԱՏԻ ԸՆԹԱՑԻԿ ԵԶՐԱԿԱՑՈՒԹՅՈՒՆ | 2023

«ՀՀ կառավարության 2021 թվականի հունիսի 17-ի N 1016-Ա որոշմամբ հաստատված պահանջների կատարման նպատակով իրականացվել է գույքագրում։ Ի հայտ են եկել մի շարք տեխնիկական խնդիրներ, որոնց արդյունքում անհնարին է դարձել «Ջրառ» ՓԲԸ-ի կողմից հիդրոհանգույցի շահագործման և պահպանման իրականացումը 2022 թվականի հունվարի 1-ից: ՀՀ կառավարության 03.03.2022թ. N 240-Ն որոշմամբ ժամկետը երկարաձգվել է մինչև 01.12.2022թ.։ 2022 թվականին մրցութային կարգով ընտրված մասնագիտական կազմակերպության կողմից իրականացվել է ուսումնասիրություն, որի արդյունքում սահմանվել են հիդրոհանգույցի շահագործման կանոնները, ֆինանսական միջոցների չափը, կազմվել են անհրաժեշտ տեխնիկական միջոցների, սարքերի, սարքավորումների և անհրաժեշտ մասնագետների ցանկերը, վերգետնյա և ստորգետնյա շենք-շինությունների տեխնիկական վիճակի մասին տեղեկանքները և այլն։  Մասնագիտական կազմակերպության կողմից ձեռք բերված նյութերի հիման վրա ներկայումս քննարկվում է 2023 թվականից  հիդրոհանգույցի  անվտանգ և անխափան շահագործման հարցը»։

